
mar a tha Teisteanasan Alba 
a’ dèanamh diofar dhutsa

Còraichean
Chloinne



Cò th’ annainn agus 
na tha sinn a’ dèanamh
Tha Teisteanasan Alba gad chuideachadh le bhith a’ 
coileanadh theisteanasan a bhios ag aithneachadh an 
eòlais, sgilean is coileanaidhean agad. Tha sinn ag obair 
le sgoiltean, colaistean, solaraichean trèanaidh, tidsearan, 
òraidichean, fastaichean, teaghlaichean, luchd-cùraim 
agus luchd-ionnsachaidh air feadh Alba gus dèanamh 
cinnteach gu bheil na teisteanasan againn cothromach agus 
creideasach agus a’ toirt taic dhut nad ath cheuman ann an 
ionnsachadh, trèanadh no obair.

Tha sinn dìreach air an aithisg againn fhoillseachadh a 
thaobh dè tha sinn air a bhith a’ dèanamh fo Chùmhnant nan 
Dùthchannan Aonaichte air Còraichean Chloinne. Gheibhear 
an seo geàrr-chunntas air na prìomh phuingean.



Tha do chòraichean 
cudromach
Tha an lagh (Achd Cùmhnant nan Dùthchannan Aonaichte air 
Còraichean Chloinne (Corpachadh) (Alba) 2024, gus ainm 
slàn a thoirt dha) a’ dìon còraichean chloinne ann an Alba. Tha 
seo a’ ciallachadh gum feum sinn èisteachd ri do bheachdan, 
spèis a thoirt dod chòraichean, agus smaointinn air dè an rud 
as fheàrr dhutsa nuair a tha sinn a’ dèanamh cho-dhùnaidhean a 
bheir buaidh ort.

Gar cuideachadh airson 
an ama ri teachd
Tha sinn a’ cur gu feum do ghnàth-eòlas is beachdan, 
agus sinn a’ leasachadh nan teisteanasan, 
measaidhean agus taic airson 
luchd-ionnsachaidh air feadh Alba. 
Le bhith a’ cur do bheachdan thugainn, 
faodaidh tu cuideachadh le bhith 
a’ toirt cumadh do cho-dhùnaidhean 
agus diofar a dhèanamh airson 
luchd-ionnsachaidh an-dràsta 
agus san àm ri teachd. 



Mar a tha sinn a’ dèanamh 
diofar do luchd-ionnsachaidh

An aghaidh gràin-chinnidh
Tha sinn airson siostam foghlaim nas co-ionainne 
agus nas in-ghabhalta a chruthachadh. Tron obair 
foghlaim againn an aghaidh gràin-chinnidh agus tron 
chom-pàirteachas againn le Show Racism the Red 
Card Scotland, tha mìltean de luchd-ionnsachaidh air 
am beachdan a chur thugainn mu ghràin-chinnidh, 
meas agus in-ghabhail. Tha seo a’ cuideachadh gus 
àrainneachdan ionnsachaidh a bhrosnachadh sam bi 
a h-uile duine a’ faireachdainn gu bheil iad measail, 
luachmhor agus a’ gabhail pàirt.

A’ togail do ghuth
Tha sinn air barrachd chothroman a chruthachadh 
sam faod thu do bheachdan a chur thugainn tro 
chomataidhean, bùithtean-obrach, suirbhidhean, 
tadhalan sgoile agus tachartasan. Tro Chomataidh Com-
pàirt an Luchd-ionnsachaidh (air a dèanamh suas de 
luchd-ionnsachaidh coltach riut fhèin, agus daoine ann 
an colaiste agus luchd-ionnsachaidh fad-beatha), tro 
Chomataidh Com-pàirt an Luchd-teagaisg (air a dèanamh 
suas de thidsearan, òraidichean agus fastaichean) agus 
tro na seiseanan Guthan bhon t-Seòmar-teagaisg (Voices 
from the Classroom) tha sinn airson dèanamh cinnteach 
gu bheil sinn ag èisteachd ri agus a’ beachdachadh air 
gnàth-eòlasan an luchd-ionnsachaidh agus nan tidsearan 
is òraidichean nuair a tha sinn a’ dèanamh 
cho-dhùnaidhean a bheir buaidh ort.



A’ leasachadh mheasaidhean
Tha sinn a’ cumail oirnn a’ leasachadh Chùrsaichean 
Nàiseanta le bhith ag èisteachd ri luchd-
ionnsachaidh, tidsearan is òraidichean. Tha seo a’ 
gabhail a-steach ath-sgrùdadh mheasaidhean ann 
an cuspairean practaigeach, leithid Obair-cheice 
Phractaigeach, Obair-mheatailt Phractaigeach 
agus Obair-fhiodha Phractaigeach. Tha seo gad 
chuideachadh le bhith a’ taisbeanadh do chuid 
sgilean is eòlais ann an dòighean a bhios a’ 
nochdadh na dh’ionnsaich thu.

Teisteanasan nas cothromaiche
Tha sinn a’ dèanamh theisteanasan nas cothromaiche 
tro bhith a’ toirt air falbh cnapan-starra agus a’ 
leasachadh taic airson a h-uile neach-ionnsachaidh. 
Tha seo a’ gabhail a-steach leasachadh na taice a 
gheibhear nuair a tha thu a’ gabhail dheuchainnean 
(ris an canar Rèiteachaidhean Measaidh), a’ toirt 
taic do luchd-ionnsachaidh ciorramach agus luchd-
ionnsachaidh le feumalachdan taice a bharrachd, a’ 
toirt seachad teisteanasan ùra an-asgaidh do luchd-
ionnsachaidh far a bheil iad eòlach air cùram, agus 
a’ dèanamh barrachd gus taic a thoirt do luchd-
ionnsachaidh le eòlas air cùram (mar phàirt den 
dleastanas againn mar Phàrant Corporra, rud a tha 
a’ ciallachadh gu bheil dleastanas sònraichte oirnn a 
bhith a’ gabhail cùram dhiot).



Tuigse innealta (AI)
Dh’èist sinn ri luchd-ionnsachaidh mu mar a 
bhios iad a’ cleachdadh AI ann am foghlam. 
Tha am beachdan air ar cuideachadh le bhith a’ 
cruthachadh comhairle nas soilleire air cleachdadh 
AI gu cunntasach, agus sinn cuideachd a’ dèanamh 
cinnteach gum mair teisteanasan cothromach agus 
creideasach.

Taic dhutsa
Tha sinn a’ toirt seachad taic gus am faod 
thu faireachdainn gu bheil thu ullaichte agus 
misneachail. Tha an iomairt Deiseil airson 
Deuchainnean (Get Exam Ready) a’ toirt cothrom 
air fiosrachadh mu dheuchainnean, goireasan 
ionnsachaidh, comhairle mu ath-sgrùdadh agus 
taic sunnd. Tha am prògram Leughadh mar Dhithis 
(Paired Reading) a’ cuideachadh luchd-ionnsachaidh 
nas òige le bhith ag àrdachadh misneachd agus a’ 
leasachadh sgilean leughaidh.



Na dh’ionnsaich sinn agus na 
bhios sinn a’ dèanamh a-nis
Feumaidh fiosrachadh a bhith soilleir, so-thuigsinn agus ri fhaotainn 
ann an dòighean a tha ag obair airson a h-uile duine. Leanaidh 
sinn oirnn a’ leasachadh an fhiosrachaidh a tha sinn a’ toirt seachad 
gus am faod thu a bhith eòlach air do chòraichean, a’ tuigsinn do 
roghainnean agus comasach air an taic a tha a dhìth ort a lorg.

Bidh diofar dhaoine feumach air diofar sheòrsaichean de thaic gus 
an cuideachadh le bhith ag ionnsachadh agus a’ soirbheachadh. 
Cumaidh sinn oirnn a’ toirt air falbh cnapan-starra agus a’ dèanamh 
ionnsachadh is measaidhean nas cothromaiche agus nas in-
ghabhalta. Bidh sinn a’ brosnachadh co-ionannachd, a’ neartachadh 
cleachdadh an aghaidh gràin-chinnidh, a’ toirt taic do luchd-
ionnsachaidh le eòlas air cùram agus a’ dèanamh cinnteach gu bheil 
cothrom aig a h-uile neach-ionnsachaidh a bhith a’ soirbheachadh.

Le bhith ag obair còmhla le luchd-ionnsachaidh, teaghlaichean, 
luchd-cùraim, sgoiltean, colaistean, fastaichean agus 
coimhearsnachdan, tha sinn a’ cruthachadh chothroman nas fheàrr. 
Cumaidh sinn oirnn a’ togail nan com-pàirteachasan seo gus taic a 
thoirt dhut a thaobh ionnsachadh, a thaobh sunnd agus a thaobh an 
ama ri teachd.

Tha teicneòlas comasach air ionnsachadh a dhèanamh nas so-
ruigsinniche nuair a tha e sàbhailte, cothromach agus ag obair 
airson a h-uile duine. Cumaidh sinn oirnn a’ cur gu feum uidheaman 
didseatach gus so-ruigsinneachd a leasachadh agus sinn a’ cumail an 
fhiosrachaidh agad sàbhailte agus a’ dìon do phrìobhaideachd.



An rud as cudromaiche, tha sinn air ionnsachadh gum bu chòir 
dhuinn a bhith daonnan a’ toirt spèis dod chòraichean, beachdan 
is sunnd nuair a tha sinn a’ dèanamh cho-dhùnaidhean a bheir 
buaidh ort. Cumaidh sinn oirnn ag èisteachd ri clann is daoine òga, 
a’ cleachdadh do bheachdan is fios air ais gus an obair againn a 
leasachadh, a’ mìneachadh nan co-dhùnaidhean againn gu soilleir, 
agus a’ toirt seachad barrachd chothroman a bhith a’ toirt cumadh 
do dh’ionnsachadh is teisteanasan san àm ri teachd.

Cumaidh sinn oirnn cuideachd a’ toirt taic do dhaoine òga a tha ag 
obair le Teisteanasan Alba le bhith a’ toirt dhaibh cothroman a bhith 
a’ leasachadh an sgilean, a’ toirt seachad am beachdan agus a’ 
cuideachadh le bhith a’ cur piseach air na tha sinn a’ dèanamh.

Tha sinn a’ toirt taing don h-uile duine òg a tha air am beachdan 
is gnàth-eòlasan a chur thugainn gu ruige seo. Tha do ghuth 
cudromach agus bidh thu gar cuideachadh le bhith a’ dèanamh 
cho-dhùnaidhean nas fheàrr mu ionnsachadh is teisteanasan.



A bheil thu airson tuilleadh 
fiosrachaidh fhaighinn?	

Faodaidh tu an aithisg shlàn a leughadh gus barrachd 
ionnsachadh mu dè rinn sinn, dè dh’ionnsaich sinn, ciamar 
a bhios an obair seo a’ toirt taic dod chòraichean fon lagh, 
agus dè nì sinn a-nis. 

Gabh pàirt
Faodaidh do bheachdan cumadh a thoirt do 
dh’ionnsachadh is teisteanasan san àm ri teachd ann 
an Alba. Faigh tuilleadh fiosrachaidh air a mar a 
dh’fhaodas tu do bheachdan a chur thugainn agus mar 
a dh’fhaodas tu pàirt a ghabhail an seo.  
Ceangal ris an làraich-lìn

